
Тақризи
муқарризи расмй ба диссертатсияи номзадии Носиров Осимбой 

Орифович дар мавзуи «Вижагиҳои мавзуӣ ва жанрии публитсистикаи 
Баҳриддин Азизй» барои дарёфти дараҷаи илмии номзади илми филология 
аз рӯйи ихтисоси 10.01.10 - Рӯзноманигорӣ - Хуҷанд, 2023. - 190 с.

Дар шароити муосир омӯзиши паҳлу ва самтҳои гуногуни 
публитсистика ба он хотир муҳим аст, ки имрӯз он ба яке аз василаҳои 
асосии таъсир ба афкори ҷомеа табдил ёфтааст. Дар солҳои бистум ва 
сиюми асри XX публитсистон ва адибони зиёде бо вуҷуди саҳми арзанда 
барои ташаккули илму адаб ва журналистикаи тоҷик мавриди таъқиби 
сиёсӣ қарор гирифтанд ва умри баъзе бо ин сабаб канда шуд.

Яке аз журналистоне, ки бо ҷурми сиёсати ноадолатонаи солҳои 
сиюми садаи XX аз омӯзишу пажуҳиши бунёдӣ дар канор монд, Баҳриддин 
Азизӣ аст. Муҳити сиёсиву иҷтимоии солҳои мазкур хеле мураккаб 
мебошад. Бар асари ин ноадолатиҳои иҷтимоиву сиёсии замон Баҳриддин 
Азизӣ ҳамчун адиби кулак саркӯб гардид ва аз арсаи журналистика ва 
адабиёт дур карда шуд. Пас аз солҳои 60-уми садаи XX ба зиндагинома ва 
осори Баҳриддин Азизӣ таваҷҷуҳ зоҳир шуда бошад ҳам, фаъолияти 
серпаҳлу ва осори гуногуннавъи ӯ мавриди омӯзиш ва таҳқиқи 
диссертатсионӣ қарор нагирифт. Эҷодиёти Б. Азизӣ, бахусус 
публитсистикаи ӯ, ки дар жанрҳои гуногун шакл гирифтааст, ҷанбаи 
пурқуввати ахлоқиву тарбиявӣ дорад.

Аҳаммияти мавзуи диссертатсияи номзадии Носиров Осимбой 
Орифович дар он зоҳир мешавад, ки то кунун оид рӯзгор ва осори 
публитсистии Баҳриддин Азизӣ тадқиқоти комил ва кори мукаммали илмӣ 
ба анҷом нарасидааст. Аз ин рӯ, мавзуи диссертатсияи номзадии довталаби 
дараҷаи илмиро метавон мубрам арзёбӣ намуд.

Дар диссертатсия бори аввал зиндагинома, фаъолияти эҷодии 
гуногунпаҳлуи Баҳриддин Азизӣ ба таври мукаммал мавриди таҳқиқ қарор 
гирифтааст. Дар ин зимн осори дар матбуоти даврии солҳои 20-30-юми 
асри XX интишоргардида ва парешони публитсист ҷамъоварӣ ва муайян 
гардидаанд. Инчунин, аҳвол ва зиндагиномаи публитсист, таносуби 
асарҳои публитсистӣ ва адабӣ, оҳангҳои иҷтимоӣ ва ҷанбаҳои 
публитсистии осори адабӣ, хусусиятҳои мундариҷавию жанрии 
публитсистикаи адиб мушаххасан нишон дода шуданд.

Нуктаҳои асосии ба ҳимоя пешниҳодгардида, аз як тараф, навгонии 
таҳқиқро собит созанд, аз ҷониби дигар, муҳтавои диссертатсияро фаро 
гирифтаанд.

Навгонии илмии диссертатсия дар он зоҳир меёбад, ки бори нахуст ба 
таври мукаммал осори публитсистии Баҳриддин Азизӣ ба шакли 
диссертатсия баррасӣ гардида, ҳамчунин, ба масоили ташаккул ва 
таҳаввули жанрҳои журналистӣ, вижагиҳои мавзуӣ, мавзуъҳои мубрами 
матбуоти тоҷик дар солҳои 20-30-уми қарни XX руҷуъ шудааст.

Собит шудани эътимоднокии натиҷаҳои таҳқиқ дар он зоҳир 
мешавад, ки дар кори диссертатсионӣ аз равишҳои таҳқиқи илмии 
журналистикашиносӣ истифода шудааст. Дар асоси таҳлили илмии 
натиҷаҳои таҳқиқи назарӣ хулоса ва тавсияҳо пешниҳод гардидаанд ва 
дурнамои мавзуи кори дисертатсионӣ муайян шудааст.

Аҳаммияти назарии пажуҳиш дар он зоҳир мешавад, ки натиҷаҳои 
илмии диссертатсия ва маводи чопшудаи марбут ба он донишҳои назариро 
доир ба публитсистикаи тоҷик, асосҳои фаъолияти эҷодии рӯзноманигорӣ 
афзуда, холигиро дар ин росто пур мекунад. Ҳамчунин, хулосаҳои илмии 
дар натиҷаи таҳқиқ бадастомада барои таҳқиқи маводи матбуоти даврӣ, 
осори публитсистӣ, публитсистию бадеӣ, вазъи сиёсӣ ва илмиву адабӣ, 
хусусиятҳои мавзуиву жанрии матбуоти даврии солҳои 20-30-юми асри XX 
мусоидат карда метавонад. Маводи диссертатсияро метавон ҳангоми 
таълифи китобҳои дарсӣ, васоити таълимӣ, коркарди машғулиятҳои 
амалии соҳаи публитсистика, таърихи журналистикаи тоҷик истифода 
кард. Нуктаҳои асосӣ ва натиҷагириҳои муаллифи диссертатсия, хусусан, 
ҳангоми тадриси таърихи журналистикаи тоҷик, асосҳои фаъолияти эҷодии 
журналист, мактаб ва ҷараёнҳои публитсистӣ ба кор хоҳад омад.

Довталаби дараҷаи илмӣ доир ба мавзуи диссертатсия 11 мақолаи 
илмӣ чоп кардааст, ки аз ин номгӯй 5 мақола дар маҷаллаҳои 
тақризшавандаи Комиссияи олии аттестатсионии назди Президенти 
Ҷумҳурии Тоҷикистон ба чоп расидаанд. Маводи интишоргардида 
нуктаҳои асосӣ, натиҷаҳо ва мазмуни диссертатсияро инъикос намуда, 
саҳми шахсии муаллифро собит менамоянд.

Диссертатсия аз муқаддима, се боб ва хулосаву феҳрасти адабиёт 
таркиб ёфтааст.

Боби аввал «Рӯзгор ва мероси публитсистиву адабии Баҳриддин 
Азизӣ» унвон дошта, аз ду фасл иборат аст.

Дар фасли якум - «Замони зиндагӣ ва ташаккули шахсияти эҷодии 
публитсист» дар заминаи пажуҳишҳои муҳаққиқони тоҷик X. Мирзозода, 
Ш. Ҳусейнзода, Р. Ҳодизода, С. Табаров, X. Шарифов, А. Сатторзода, А. 
Набавӣ, А. Маҳмадаминов, С. Амирқулов, Л. Демитчик, М. Муродӣ ва 
омӯзиши бевоситаи унвончӯ мавриди таҳқиқ қарор гирифтааст. Омӯзиш ва 
таҳқиқи асарҳои илмии ин олимон собит менамояд, ки афкору андешаи 
онҳо асосан, дар маҳдудаи нақди шуравӣ буда, мулоҳиза ва баррасиҳо

тибқи тақозои сиёсати адабии замон шакл гирифтааст. Дар ин фасл дар 
заминаи баррасиҳои муфассал раванди ташаккули шахсияти эҷодии Азизӣ 
муайян карда шудааст.

Дар фасли дуюми ин боб - «Таснифи осори публитсистӣ ва адабии 
Баҳриддин Азизӣ» маҳсули фаъолияти эҷодии Б. Азизӣ аз нигоҳи навъҳои 
эҷод тасниф гардида, хусусиятҳои самтҳои фаъолити ӯ дар алоқамандӣ ба 
фазои иҷтимоиву сиёсии замон, муҳити адабӣ ва муносибати эҷодкор ба 
воқеиятҳои иҷтимоии замон машаххас карда шудааст. Унвонҷӯ вижагиҳои 
осори адабӣ, нақди адабию публитсистӣ, ва тарҷумаҳои адибро ба таври 
мухтасар арзёбӣ намуда, ба натиҷае мерасад, ки мавқеи Азизӣ дар 
баррасии масоили муҳимми рӯз устувор ва масъалагузоиҳояш қатъӣ аст.

Аз таҳқиқ ва таҳлилҳои диссертант бармеояд, ки қатъи назар аз 
гуногунии навъ ва шакл ағлаби эҷодиёти Б. Азизӣ мушкилиҳои ҳаёти 
иҷтимоӣ ва камбудиҳои шахсони муайянро фаро гирифта, ғолибан мақсади 
ислоҳро доранд.

Боби дуюм «Махсусиятҳои мундариҷавию жанрии асарҳои 
Баҳриддин Азизӣ» низ шомили аз ду фасл буда, мазмуну мундариҷаи осори 
публитсистию адабӣ, вижагиҳои жанрии чунин асарҳои Баҳриддин 
Азизиро фаро гирифтааст.

Дар фасли аввали ин боб - «Хусусиятҳои мавзуӣ ва мундариҷавии 
осори публитсистӣ, адабӣ ва илмии Баҳриддин Азизӣ» - тақриз, ҳикоя ва 
мақолаҳои илмии публитсист нақду баррасӣ шудаанд.

Аз шиносоӣ бо муҳтавои диссертатсия бармеояд, ки публитсистикаи 
Б. Азизӣ мавзуъ ва масъалаҳои муҳимми замон ва дархӯр ба манфиати 
тоҷиконро дар бар мегирад. Аз ҷумла, масъалаҳои туркигароӣ, тақсимоти 
милливу марзӣ, баҳси адабиёт, забон, алифбо ва хат дар публитсистикаи ӯ 
ҷойгоҳи хосса доранд. Б. Азизӣ ба ин масъалаҳо ҳамчун фарзанди замони 
худ, таваҷҷуҳ намуда, дар заминаи сарчашмаҳои таърихиву адабӣ ва вазъи 
сиёсӣ онҳоро ба баррасиҳои публитсистӣ кашидааст. Масалан, дар 
мақолаҳои Узбакии зӯракӣ” ва «Ба муносибати тақсимоти минтақагӣ», ки 
дар диссертатсия муфассалан таҳлил гардидааст. Имрӯз мақолаи «Узбакии 
зӯракӣ» дар дарки вазъи адабию сиёсӣ, равшан намудани равандҳои 
сиёсати худхоҳ ва фаҳмидани мақсаду ахдофи пантуркистони замон чун 
сарчашмаи муҳимми таърихӣ хидмат карда метавонад.

Фасли дуюми боби дуюм, «Вижагиҳои жанрии публитсистикаи 
Баҳриддин Азизӣ» ном дошта, таҳқиқи хусусиятҳои жанрии осори 
публитсистӣ ва бадеӣ-публитсистии Азизиро дар бар мегирад. Дар инъикос 
ва баррасии масъалаҳои муҳимми давр Б. Азизӣ бештар аз аносири жанрии 
репортаж, мухбирнома, тақриз, мактуб, лавҳа, очерк ва фелетон истифода

намудааст. Дар диссертатсия таносуби вижагиҳои ин матолиб дар доираи 
талаботи жанрӣ бо нишон додани муваффақияту камбудиҳо ба таври 
муфассал таҳлил шудааст.

Боби сеюми диссертатсия «Мавқеи ҳаҷв дар публитсистикаи 
Баҳриддин Азизӣ» унвон дошта, аз ду фасл: «Вижагиҳои умумӣ ва хоссаи 
ҳаҷвиёти Баҳриддин Азизӣ» ва «Таносуби воқеият ва бадеият дар осори 
ҳаҷвии Баҳриддин Азизӣ» таркиб ёфтааст.

Дар фасли аввали ин боб муборизаҳои Б. Азизӣ бо хурофоту 
одатҳои куҳна, боқимондаҳои ҳаёти феодалӣ, тавсифи ҳодисаҳои нави 
маишӣ, тарзи зиндагонии нави шуроӣ таҳқиқу таҳлил ва мавқеву ҷасорати 
ӯ дар ин самт муайн карда шудааст.

Б. Азизӣ дар радифи адибони замон фелетон ва ҳикояҳои ҳаҷвии 
худро дар мавзуъҳои муҳимми рӯз - иҷтимоиёт, сиёсат, забон, адабиёт, 
фарҳанг ва ғайра эҷод кардааст. Фелетон ва ҳикояҳои ӯ, аз ҷумла 
«Бедонабозӣ», «Зани директор», «Як қубба кӯкнор», «Сартароши сергап», 
«Подшоҳ-подшоҳ», «Қурбонӣ» ва ғайра на танҳо дар эҷодиёти худаш, 
балки дар адабиёт ва матбуоти даврии солҳои 20-30-юми садаи XX аз 
беҳтарин осор маҳсуб мешаванд. Ин асарҳо ҳарчанд аз аносири ҳунарӣ, 
тахаюлу тасвир орӣ нестанд, аммо дар онҳо воқеияти замон бо факту 
арқом низ бартарӣ дорад, ки шаҳодат аз публитсистика будани онҳо 
медиҳад.

Унвони фасли дуюми боби сеюми диссертатсия «Таносуби воқеият 
ва бадеият дар осори ҳаҷвии Баҳриддин Азизӣ» буда, дар он хусусиятҳои 
воқеӣ ва бадеии осори публитсистии Баҳриддин Азизӣ бо назардошти 
дараҷаи корбурди санъатҳои бадеӣ, зарбулмасалу мақол мавриди таҳлил ва 
таҳқиқ қарор гирифтааст.

Ҳикояҳои воқеии адиб «Як қубба кӯкнорӣ», «Аз масҷид ба клуб», 
«Булбул аз хонаи ҷинқарча» ва ғайра аслан руҳияи иҷтимоӣ дошта, дар 
онҳо масоили муҳимми рӯз - мубориза бо боқимондаҳои феодалӣ, мутобиқ 
шудан ба сиёсати замони нав, нишон додани симои аслии душманони сиёсӣ 
инъикосу тасвир шудаанд. Прототипи қаҳрамонони ин асарҳоро дар ҳаёти 
иҷтимоӣ ҷустуҷӯ намудан мумкин аст. Аз ҷумла, қаҳрамонони ҳикояҳои 
«Сартароши сергап», «Таҷриба», «Корди меҳтарҳо ба болои равған» 
шахсони воқеӣ буда, бо амалҳои худ муаммо ва мушкилии ҷомеаро фош 
мекунанд ва ҳамчунин бо мавқеашон бар муқобили қаҳрамонҳои манфӣ 
қарор мегиранд.

Дар хулосаи диссертатсия Носиров Осимбой Орифович дар ҳаҷми 
16 банд нуктаҳои асосии таҳқиқоти хешро натиҷагирӣ намудааст, ки 
илмиву мантиқӣ буда муҳтавои диссертатсияро фаро мегиранд ва

хусусияти навгонӣ доранд. Ҳамзамон вобаста ба ҳар як банди хулоса оид 
ба истифодаи амалии натиҷаҳои таҳқиқ тавсияҳо пешниҳод гардидааст, ки 
барои истифодаи амалӣ муфид буда, барои интишор ва истифодаи осори Б. 
Азизӣ нигаронида шудаанд. Пешниҳодҳо аз хусусияти амалӣ доштани 
диссертатсия дарак медиҳанд.

Диссертатсия аз аҳаммияти амалӣ ва назариявӣ хуб бархӯрдор буда, 
тарзи муносибат ба мавзуъ, истифодаи маводи зиёд, сатҳи таҳлил ва таҳқиқ 
аз камолоти илмии муаллифи диссертатсия дарак медиҳад. Бо вуҷуди ин 
дар диссертатсия баъзе камбудиҳо ба мушоҳида расид, ки ба назар 
гирифтани онҳо аз аҳаммият холӣ нахоҳад буд. Аз ҷумла:

1. Ҳарчанд муаллифи диссертатсия дар бахши “Дараҷаи таҳқиқи 
мавзуъ” асарҳои зиёди марбут ба Азизиро зикр намуда, шарҳ додааст, 
аммо ба асарҳои солҳои охир чопшуда камтар таваҷуҳ шудааст.

2. Хуб аст, ки диссертант барои публитсистикаи ҳаҷвии Азизӣ боби 
алоҳида ихтисос намуда, вижагиҳои мавзуӣ ва жанрии онро майян 
намудааст. Агар ӯ ба таври муқоиса бартарии жанрҳои алоҳидаро нишон 
медод, ҳусни кор боз ҳам беҳтар мешуд.

3. Ҳарчанд бобҳои кори диссертатсионӣ хуб натиҷагирӣ шудаанд, 
аммо дар хулосаи умумӣ на ҳамаи нуқтаҳо пурра роҳ ёфтаанд.

4. Диссертатсия аз нигоҳи забон ва услуб хуб бошад ҳам, баъзе 
ғалатҳои имлоӣ ба мушоҳида мерасад, ки ислоҳи онҳо ҳангоми нашри 
диссертатсия зарур аст.

Ин камбудиҳо ҷузъӣ буда, қимати илмии дисертатсияро ҳаргиз паст 
намекунанд. Диссертант вазифаҳои дар наздаш гузоштаро бомуваффақият 
иҷро кардааст.

Автореферат ва 11 мақолаи интишорнамудаи муаллиф, ки 5-тоаш 
дар маҷаллаҳои илмии тақризшавандаи КОА назди Президенти Ҷумҳурии 
Тоҷикистон ба табъ расидаанд, асоси мундариҷаи рисоларо инъикос 
мекунанд. Мавзуи интихобнамудаи диссертант ба доираи мавзуъ ва 
масъалаҳои таҳқиқии шиносномаи ихтисоси илмии 10.01.10 -
Рӯзноманигорӣ комилан мувофиқат менамояд.

Нашри таълифоти илмӣ ва коркарди амалии натиҷаҳои таҳқиқ дар 
мавзуи диссертатсия ба меъёр ва талаботи Комиссияи олии аттестатсионии 
назди Президенти Ҷумҳурии Тоҷикистон ҷавобгӯ мебошанд.

Диссертатсия аз ҷониби муаллиф мустақилона навишта шуда, дорои 
мақсади муайян, мазмун ва мантиқи ягонаи дохилӣ мебошад. Услуби баён, 
масъалагузорӣ, услуби таҳқиқот ва мақолаҳои илмӣ аз саҳми шахсии 
муаллиф шаҳодат медиҳанд.

Хуллас, диссертатсияи номзадии Носиров Осимбой Орифович дар 
мавзуи «Вижагиҳои мавзуӣ ва жанрии публитсистикаи Баҳриддин Азизӣ» ба

талаботи бандҳои 31, 33, 34, ва 35-и Тартиби додани дараҷаҳои илмӣ, ки бо 
қарори Ҳукумати Ҷумҳурии Тоҷикистон аз 30 июни соли 2021, таҳти № 267 
тасдиқ шудааст, ҷавобгӯ буда, муаллифи он ба дарёфти дараҷаи илмии 
номзади илми филология рӯйи ихтисоси 10.01.10 - Рӯзноманигорӣ сазовор 
мебошад.

Муқарризи расмӣ:
Доктори илми филология, профессор, 
сардори хадамоти матбуотии Муассисаи 
таълимии байнидавлатии 
таҳсилоти олии «Донишгоҳи (славянӣ) 
Россия ва Тоҷикистон» х Муллоев Ш. Б.

«/£» феврали соли 2024 .

Суроға: 734025, Ҷумҳурии Тоҷикистон, 
шаҳри Душанбе, ноҳияи Шоҳмансур, 
кӯчаи Зафар бинои 229, ҳуҷраи 24 
Тел.: (+992) 93-500-57-50.
Е-шай: шиПое 8Йап£@таП.ги

Имзои Муллоев Шариф Боқиевичрск^Вайқ^шк/нам:
Сардори шуъбаи кадрҳои Муассис;
байнидавлатии таҳсилоти олии
Славянии Россия ва Тоҷикистон” Раҳимов А. А.

Суроға: 734025, Ҷумҳурии ТоҷикистонД®^ 
шаҳри Душанбе, кӯчаи М. Турсунзода, 30. 
Телефон: (+992) 37-221-35-50.
Е-гпаП: Нзи.!)

«^5> феврали соли 2024

